
TA’LIM TURIZMINING MOHIYATI VA 
UNI O‘ZBEKISTONDA RIVOJLANTIRISH 

IMKONIYATLARI
Jiyanov Uktam Panjievich

O‘zbekiston xalqaro islom akademiyasi
“Islom iqtisodiyoti va moliyasi, ziyorat turizmi” kafedrasi katta o‘qituvchisi

Turizm xalqaro iqtisodiy faoliyatning asosiy turlaridan biri bo‘lib, uning rivojlanishi savdo, trans-
port, aloqa, qishloq xo‘jaligi, qurilish, iste’mol tovarlari ishlab chiqarish kabi iqtisodiyot tarmoqlariga 
rag‘batlantiruvchi ta’sir ko‘rsatadi va iqtisodiyotni qayta qurishning eng istiqbolli yo‘nalishlaridan hisob- 
lanadi.

Ma’lumki, dunyo xalqlari tabiati, iqlimi turlicha bo‘lgan geografik mintaqalarda yashaydilar. Ular 
qadimgi davrlardan to hozirgi kungacha doimiy yashash joyidan tashqaridagi tabiiy hamda insoniyat 
tomonidan yaratilgan ajoyibotlarni ko‘rishni xohlaganlar. Antik davrdan boshlab sayohatning asosiy 
motivlaridan biri ta’lim olish bo‘lgan. Shunday bo‘lsada, “ta’lim turizmi” nisbatan yangi tushuncha 
hisoblanadi.

Ta’lim turizmini o‘rganish va shaxsiy rivojlanishga qaratilgan sayohat turi sifatida ta’riflash 
mumkin. Bu mahalliy madaniyat, tarix, til, an’analar va atrof-muhit haqida bilim va tushunchaga ega 
bo‘lish uchun turli yo‘nalishlarga tashrif buyurishni o‘z ichiga oladi. Ta’lim turizmining asosiy maqsadi 
sayohatchilarni bevosita tajribalar, turli jamoalar bilan uchrashish va ta’lim faoliyatida ishtirok etish 
orqali o‘rgatishdir.

Ta’lim turizmining asosiy afzalliklaridan biri bu shaxslarning turli madaniyatlar va an’analarni 
chuqurroq tushunishlari, shuningdek, muayyan mavzular yoki ko‘nikmalar bo‘yicha bilimlarini oshirish 
imkoniyatidir. Ta’lim turizmi tashrif buyurilgan mamlakatlarning mahalliy iqtisodiyotiga ham hissa 
qo‘shishi va turli madaniyatlar o‘rtasida o‘zaro tushunish va hurmatni rivojlantirishi mumkin.

Ko‘pgina ta’lim muassasalari, sayyohlik kompaniyalari va notijorat tashkilotlar talabalar va kat-
talar uchun ta’lim turizmi dasturlarini taklif qiladi. Ushbu dasturlar ishtirokchilarga an’anaviy sinf ta’lim-
idan tashqarida bo‘lgan har tomonlama chuqur o‘rganish tajribasini taqdim etish uchun mo‘ljallangan. 
Oxir oqibat, ta’lim turizmi umrbod ta’lim va madaniyatlararo tushunishni rivojlantirishning kuchli usuli 
bo‘lishi mumkin.

Jahon sayyohlik tashkiloti (UNWTO) tomonidan ishlab chiqilgan Turizm statistikasi bo‘yicha 
xalqaro tavsiyalarga ko‘ra, “ta’lim turizmi” atamasi har qanday o‘rganishni asosiy maqsad qilib olib, 
bir yildan kam vaqt davomida odatiy muhitdan tashqaridagi asosiy manzilga tashrif buyurgan sayo-
hatchilarning faoliyatini anglatadi. “Ta’lim turizmi” qisqa kurslarga borish va ba’zi o‘quv dasturlarida 
(rasmiy yoki norasmiy) ishtirok etish yoki rasmiy kurslar orqali ma’lum ko‘nikmalarni egallash kabi 
asosiy faoliyatlarni ham o‘z ichiga olishi mumkin.

Umumiy holda ta’lim turizmiga quyidagicha ta’rif berish mumkin: ta’lim turizmi bu turistlarning 
doimiy yashash joyidan tashqarida professional yoki qo‘shimcha tahsil olish maqsadida ta’lim hamda 
turizmining boshqa mahsulotlarini iste’mol qilish bilan bog‘liq faoliyat hisoblanib, 24 soatdan bir yil-
gacha bo‘lgan davrda turistlar bilim, malaka va ko‘nikmalarni egallash ehtiyojlarini qondirish uchun 
zarur bo‘lgan xizmatlar majmuasiga ega bo‘lishidir.

Hozirgi kunda sayohatchilarning ta’lim olish maqsadlaridan kelib chiqib, ta’lim turizmini quyidagi 
turlarga ajratish mumkin:

● dam olish elementlari bilan ta’lim (chet el maktablari va universitetlarida o‘qitish, til kurslari, 
ishlaydigan korxonalarga ekskursiyalar, muzeylar va ko‘rgazmalarga tashriflar, tarixiy ekskur-
siyalar, dala o‘quv kurslari, seminarlar va konferentsiyalar);

● ta’lim elementlari bilan dam olish (turizmning barcha turlari – diniy, gastronomik, madaniy va 
boshqalar, shu jumladan, ta’lim va tarbiya motivlari);

● til safari – bu ta’lim turizmining eng keng tarqalgan turi hisoblanadi.

Yevropa mamlakatlari, xususan, Angliya, Fransiya, Italiya – ta’lim turizmida, ayniqsa, til dastur-
lari jihatidan juda mashhur. Bugungi kunga kelib ularga Finlyandiya, Norvegiya, Polsha, Chexiya va 
Ispaniya qo‘shildi. Ushbu mamlakatlarning tillari va urf-odatlariga qiziqish uchun maktab o‘quvchilari 
va talabalar uchun maxsus (moddiy jihatdan qulay) dasturlar yaratilmoqda.

So‘nggi paytlarda Osiyo mamlakatlariga ta’lim sayohatlari tobora ommalashib bormoqda. Jum-
ladan, xalqaro sayyohlar iqtisodiy seminarlar o‘tkazish uchun Yaponiya va Singapurga, har xil turdagi 
“acupressure” va boshqa massaj kurslari uchun Tailandga, buddizm ta’limotlarini o‘rganish uchun 
Hindistonga, jang san’atlarini bilish uchun Xitoyga tashriflarni amalga oshirmoqda.

Ta’kidlash lozimki, ta’lim turizmi bo‘sh vaqtni o‘qish bilan birlashtiradigan turizmning keng tarqa-
lgan turi bo‘lib, u quyidagi sohalarda rivojlanmoqda: tillarni o‘qitish, sport mashg‘ulotlari, kasbiy ta’lim 
va boshqalar.

Bugungi kunda AQSH va Yevropa mintaqasi ta’lim turizmining asosiy xalqaro markazi bo‘lib hisob-
lanadi. Ammo Sharqiy Osiyo va Tinch okeani mintaqasidagi yosh turistik sanoatning o‘sish sur’atlari 
va boshqa omillar tufayli Yevropa va Amerikaning ulkan turistik mintaqalari sifatidagi mavqeining 
pasayish tendensiyasi kuzatilmoqda. Tahlillarga ko‘ra, Yevropa va Amerika jahon turizm bozorining 
3/4 qismiga egalik qiladi. 

Ta’lim turizmi eng istiqbolli va faol rivojlanayotgan turizm sohalaridan biri sifatida dunyo mam-
lakatlarining iqtisodiyotini taraqqiy ettirmoqda. Mamlakatimizda turizmning bu turini shakllantirish 
uchun ko‘plab imkoniyatlar mavjud, ammo bu iqtisodiy potensialning samarali foydalanilmayotgan 
qismi hisoblanadi.

Hozirda, mamlakatimizda filiallar bilan qo‘shib hisoblaganda jami 214 ta oliy ta’lim muassasalari 
mavjud bo‘lib, ularda O‘zbekiston fuqarosi bo‘lgan talabalardan tashqari xorijlik talabalar ham tahsil 
oladi. Bu oliy ta’lim muassasalarining 120 tasi universitetlar, 67 tasi institutlar, 8 tasi akademiyalar,  
26 tasi davlat oliy ta’li muassasalari filiallari, 2 tasi konservatoriya, 26 tasi chet el oliy ta’lim muassa-
salarini filiallari, 72 tasi nodavlat oliy ta’lim muassasalari hisoblanadi1.

Ushbu oliy dargohlarda jami 41465 nafar professor-o‘qituvchilar ta’lim berib kelmoqdalar, shuning- 
dek, bakalavriat ta’lim yo‘nalishlari hamda magistratura mutaxassisliklarining talabalar qamrovi 
1301503 nafarni tashkil etadi. Ulardan 1291351 nafari o‘z fuqarolarimiz bo‘lgan talaba yoshlardir. 
Respublika oliygohlarida jami necha nafar chet ellik, boshqa millatga mansub talabalar tahsil olishlari 
haqida aniq statistika mavjud emas. Ko‘pchilik tahsil olayotganlar asli millati o‘zbek, doimiy O‘zbekis- 
tonda iste’qomat qilib kelayotgan, chet el fuqaroligiga ega bo‘lgan shaxslardir. Lekin ayrim statistik 
ma’lumotlarga ko‘ra 2023/2024-o‘quv yilida jami 9827 nafar xorijiy davlat fuqarosi, 324 nafar fuqa- 
roligi yo‘q talabalar O‘zbekiston Respublikasidagi oliygohlarda tahsil olmoqda2.

Birgina tibbiyot oliy ta’lim muassasalari va ularning filiallarida 1500 nafarga yaqin xorijlik talabalar 
tahsil olmoqda. Ular Rossiya, AQSH, Buyuk Britaniya, Koreya Respublikasi, Ukraina, Hindiston, 
Eron, Afg‘oniston, Pokiston, Bangladesh, Qozog‘iston, Qirg‘iziston, Tojikiston hamda Turkmaniston 
kabi 16 ta mamlakatdan kelib tahsil olayotgan xorijlik talabalardir. Tibbiyot sohasida ta’lim turizmini 
joriy etish loyihasining umumiy qiymati 2020-2021-o‘quv yilida qariyb 4 million dollarni tashkil etgan3.

Yurtimiz oliygohlariga xorijiy talabalarni yanada ko‘p jalb qilish, ularning ta’lim olishga bo‘lgan 
qiziqishini oshirishda oliygohlarning infratuzilmasi ham muhim omil hisoblanadi. Hozirda, ta’lim tur-
izmi bozorida jahon standartlariga to‘laqonli javob bera oladigan, ya’ni ham ilmiy salohiyat jihatdan, 
ham oliy ta’lim muassasasi infratuzilmasi rivojlanganligi jihatidan yuqori sifat va so‘nggi innovatsiyani 
talab etmoqda. Shu bois, O‘zbekiston Respublikasi Prezidentining “Oliy ta’lim tizimini yanada rivoj-
lantirish chora-tadbirlari to‘g‘risida”gi qarori qabul qilindi. Unga muvofiq kompleks rivojlantirish das-
turini amalga oshirish uchun 1,7 trillion so‘m mablag‘ davlat budjetidan ajratildi4.

Mamlakatimizning har bir oliy ta’lim muassasasi AQSH, Buyuk Britaniya, Frantsiya, Italiya, Ni der-
landiya, Rossiya, Yaponiya, Janubiy Koreya, Xitoy va shu kabi boshqa davlatlarning yetakchi ilmiy- 
ta’lim muassasalari bilan hamkorlik aloqalarini yo‘lga qo‘ygan. Bu esa ta’lim turizmi sohasida o‘ta 
muhim ahamiyat kasb etadi. 

1  https://stat.edu.uz/universities (Murojaat qilingan sana: 28.11.2023).
2  https://stat.edu.uz/ sayti ma’lumotlari asosida tuzildi.
3  https://kun.uz/news/2020/12/28/ssv-ozbekistonda-16-mamlakat-talabalari-tibbiyot-sohasida-tahsil-olmoqda (Murojaat qilingan sana: 

28.11.2023).
4  https://sputniknews-uz.com/20170421/5246363.html (Murojaat qilingan sana: 26.11.2023).

Tahlillar shuni ko‘rsatadiki, O‘zbekistonda ta’lim sohasida xizmat ko‘rsatish va uni sotishda 
o‘sish holati kuzatilmoqda. Shu bilan bir qatorda, ta’lim xizmatlari ham o‘sish tendensiyalariga ega 
bo‘lmoqda, ammo bu xorijiy mamlakatlar ta’lim sohasi bilan raqobatlashish uchun yetarli emas. Lekin, 
ta’kidlash lozimki, mamlakatimizning ta’lim va turizm sohasini rivojlantirishga qaratayotgan e’tibori, 
shuningdek, bu sohadagi salohiyati va imkoniyatlarining yuqorida keltirilgan barcha davlatlarnikidan 
qolishmaydigan darajada boyligini inobatga olib aytadigan bo‘lsak, kelajakda bu o‘z samarasini beri- 
shi va ushbu sohani O‘zbekistonda yanada rivoj topishi shubhasiz. 

Xulosa qilib aytganda, mamlakatimizda ta’lim turizmini rivojlantirish uchun quyidagilarni amalga 
oshirish muhim hisoblanadi:

● xorijiy talabalarga qulayliklar yaratish va ularni jalb qilish maqsadida grandlar va stipendiyalar 
tashkil qilish;

● qo‘shni respublikalar va xorijiy mamlakatlar oliygohlari bilan o‘zaro almashinuv dasturlarini 
ishlab chiqish orqali chet ellik talabalarni O‘zbekistonda ta’lim olishga jalb qilish. Bu hamkorlik 
talabalar va professor-oʻqituvchilarga turli joylarda turli fanlar boʻyicha bevosita bilim olish 
imkoniyatini taqdim etuvchi oʻquv sayohatlari, tilni oʻrganish dasturlari va madaniy almashinuv- 
larni oʻz ichiga olishi mumkin.

● turistik yoʻnalishlarda taʼlim infratuzilmasini, jumladan, muzeylar, tarjima markazlari va interfaol 
oʻquv maydonlarini rivojlantirishga sarmoya kiritish, bu joylarning taʼlim ahamiyatini oshirish va 
taʼlim sayohatchilarni jalb qilish, talabalar uchun turar joylar qurishda xususiy sektorlar imkoni-
yatlaridan foydalanish;

● jahon standartlariga to‘la javob bera oladigan zamonaviy qulayliklarga ega hamda bepul 
kutubxonalarni qurish, mavjudlarini qayta ta’mirlash;

● texnologiyani birlashtirish, ya’ni sayohatchilar uchun ta’lim tajribasini yaxshilash uchun tex-
nologiyadan foydalanish. Bunga virtual reallik sayohatlari, interaktiv oʻquv ilovalari va tashrif 
buyurilgan manzillar haqida chuqur bilim beradigan multimedia resurslari kirishi mumkin;

● sayohatchilarning turli ta’lim qiziqishlari va ta’lim maqsadlariga javob beradigan moslashtirilgan 
marshrutlarni va moslashuvchan dasturlarni taklif qilish. Bu ishtirokchilarga tarix, ilm-fan 
yoki til o‘rganish kabi muayyan yo‘nalishlarni tanlashga va shunga mos ravishda tajribalarni 
moslashtirishga ruxsat berishni o‘z ichiga olishi mumkin;

● “Study in Uzbekistan” deb nomlangan qisqa videoroliklar tayyorlash hamda xorijiy mamlakatlar 
bilan shartnomalar asosida o‘sha davlatlarning televideniyalari orqali qo‘yib borish;

● “Travel to Uzbekistan and study” deb nomlangan maxsus va chiroyli stikerlar yaratish hamda 
xalq amaliy san’ati, hunarmandchilik, ustaxonalar, an’anaviy milliy buyumlar, suvenirlar va tu- 
ristlar tomonidan talab yuqori bo‘lgan mahsulotlarga ushbu stikerlarni yopishtirish orqali ta’lim 
va sayohatni reklama qilish;

● O‘zbekiston xalqaro islom akademiyasi, Imom Buxoriy nomidagi Toshkent islom instituti, Hadis 
ilmi maktabi, Mir Arab oliy madrasasi kabi oliygohlarda ilohiyot sohasida ta’lim beradigan 
xalqaro ta’lim yo‘nalishlari tashkil etish;

● ta’lim olishda kengroq auditoriyani egallash uchun respublika oliygohlarida xorijiy talabalar 
uchun ham masofaviy onlayn ta’limni yanada rivojlantirish va mazkur yo‘nalish bo‘yicha beri- 
ladigan diplom, sertifikatning yuridik kuchga ega bo‘lishini ta’minlovchi me’yoriy hujjatlarni tas-
diqlash choralarini ko‘rish.

Ushbu tavsiyalarni amalga oshirish orqali mamlakatimizda ta’lim turizmi tajribasini boyitish, 
kengroq ta’lim oluvchi sayohatchilarni jalb qilish va turizm sanoatining barqaror rivojlanishiga hissa 
qo‘shish mumkin.

